
 

Oil of Chnobi 
 
Eusi Welt rutscht vo Krise zu Krise 
Folge drvo si tiefi Löhn und höchi Priise 
D Banke düen zig Milliarde irgenwo verloche 
Ihri Manager düen trozdäm uf höchi Boni poche 
Mit eusem Stüürgeld muess me d Banke stütze 
Hoffentlich tuet das eus Chleine au e chly nütze 
Au s Erdöl wird knapp by eus wägem Gadaffi 
Dä lybischi grossmuuligi unrasierti Affi 
Wyl me si Sohn in Genf unde tuet yloche 
Tuet dä Wüeschtiprinz vor Wuet choche 
Er macht völlig ein uf beleidigti Läberwurscht 
Und by eus hai bald alli Auti grosse Durscht  
Do gseht me wie mir abhängig si wo de Scheich 
Wenn die dr Hahne zumache, si mir im Seich 
 
Do hai mir gsait so chas nümme wyter go 
Mir wei jo mit eusem Charre fahre und nit sto   
Si zämme ghockt, hai nach Lösige afo sueche 
Anstatt nur über die höche Ölpryse z flueche 
Im eigene Garte grabe nach ere Ölquelle 
Hai mir nit dörfe und irgendwie au nit welle 
So hai mir dänkt anstatt dä Chnoblauch z frässe 
Düen mir doch die Chnobi-Zinke eifach prässe 
Mit em gwunene Saft hai mir denn experimentiert     
Z’ erscht hai mir en ufkocht und en langsam filtriert 
Nochher no dä strängi Gruch weg extrahiere 
Und scho hai mir euses Mittel chönne patentiere 
 
Oil of Chnobi düen mirs nenne 
Das wird bald die ganz Welt kenne 
Mit Oil of Chnobi s isch dr Hit 
Chunnsch mit dym Auto ganz schön wyt 
Tuet dy Charre unterwegs emol neume giere 
Tuesch en eifach mit Oil of Chnobi schmiere 
Ob Schiff, Laschtwage oder Traktor 
Mit Oil of Chnobi fahrt jede Motor 
Eusi Umwelt tuet me so au schütze 
Wenn jede Oil of Chnobi tät benütze 
Mit Oil of Chnobi tuet us em Uspuff hinde use 
E gsunds aromatisierts Lüftli use pfuuse   
 
Und s guete dra isch: das Züüg isch nit giftig 
So cha mers au bruuche in e ganz anderi Richtig 
Chasch drmit brötle Fleisch und Fisch 
Oder e guete Salat würze uf em Tisch 
Vo Tokio über New York bis uf Nizza 
Schmeckt mit Oil of Chnobi jedi Pizza 
Gohts dir am Morge schlächt nach eme Suff 
Nimmsch Oil of Chnobi und scho bisch guet druff 
Hesch Falte im Gsicht oder Runzle am Fudi 
Au die bringsch gly ewäg mit Oil of Chnobi 
No e Vorteil hets, wenn das Oil tuesch benütze 
Z Nacht tuets di sicher vor Vampirbiss beschütze 
 



 
 
    
Euses Oil of Chnobi das multifunktionelle 
Tuet d Wält e chly uf e Chopf stelle 
By de Scheichs im noche Oschte 
Will jetzt niemrts me Öl go poschte 
Alli  wei numme no euses Oi of Chnobi ha 
Industrie, Gastronomie, Kosmetik, Frau und Ma 
D Scheichs müent ihri Schlitte und Paläscht verchaufe 
S Beschste dra isch: si müent wider lehre Laufe  
Wyl si mit ihrne Petro-Dollars nümme d Welt chönne regiere 
Gsehsch se wider mit de Kamel durch d Wüeschti spaziere 
Si renne vo Oase zu Oase und düen Dattle ässe   
In dere Zyt düen mir e Huffe Chnoblauch prässe 
 
Mir Chnoblauch-Frässer hai e Prässi statt e Ölquelle 
Jetzt si mir unabhängig so wie mir das hai welle 
D Gadaffis und Co. chönne eus alli gstohle blybe 
Mir düen jetzt uf e Putz haue und e chly übertrybe    
Emol uf grossem Fuess läbe, mit Geld umeschiesse 
So düen mir die 3 schönste Täg mit euch zämme gniesse 
Für d Fasnecht hai mir eusi Fässer gfüllt 
Hai eus drzue in ganz feini Tüecher ghüllt 
Als Scheichs mit hübsche Haaremsdame 
Löhn mir das Oil of Chnobi us eusne Hähne 
So düen mir euch das neue Produkt vorstelle 
S dunkle Oil, s trüebe Oil oder das ganz helle  
 
 
  
 
 
 
 
 
 
 
 
 
 
 


